
MOLTAÍ

Iarrann an Coiste um Rialú Buiséadach ar an gCoiste um Ghnóthaí Eacnamaíochta agus 
Airgeadaíochta, mar na coistí atá freagrach, na moltaí seo a leanas a ionchorprú ina dtairiscint 
i gcomhair rúin:

A. de bhrí, mar thoradh ar ráig phaindéim COVID-19 go luath sa bhliain 2020, go bhfuil 
athrú tagtha ar an ionchas eacnamaíoch, sóisialta agus buiséadach san Aontas agus ar 
fud an domhain, agus go bhfuil freagairt phráinneach, éifeachtúil agus chomhordaithe 
ag teastáil ar leibhéal an Aontais agus ar an leibhéal náisiúnta araon chun déileáil leis na 
hiarmhairtí tubaisteacha eacnamaíocha agus sóisialta mar aon leis na héifeachtaí 
neamhshiméadracha ar na Ballstáit.

B. de bhrí gur ceapadh an pacáiste spreagtha Next Generation EU (‘NGEU’) le linn na n-
imthosca urghnácha sin mar dheis uathúil nach bhfacthas riamh roimhe sin don Aontas, 
a gcaithfidh sé a chruthú go n-éireoidh leis, ní hamháin do shaoránaigh agus do 
ghnólachtaí AE ach do chlú an Aontais ina iomláine freisin;

C. de bhrí gurb í an tSaoráid Téarnaimh agus Athléimneachta (‘an tSaoráid’, mar a 
bunaíodh le Rialachán 2021/241, bunchloch NGEU agus go bhfuil sé mar aidhm léi 
cistiú a sholáthar do na Ballstáit trí dheontais agus iasachtaí chun athchóirithe agus 
infheistíochtaí a mhaoiniú, rud a chabhróidh le saoránaigh agus le geilleagair déileáil le 
tionchar phaindéim COVID-19 agus a leagfaidh síos na bunsraitheanna le haghaidh 
téarnamh inbhuanaithe;

D. de bhrí gur ionstraim í an tSaoráid atá bunaithe ar an bhfeidhmíocht, a chiallaíonn go 
bhfuil na híocaíochtaí coinníollach ar chomhlíonadh na ngarspriocanna agus na 
spriocanna atá mar bhuntaca leis na hathchóirithe agus leis na hinfheistíochtaí sna 
pleananna náisiúnta téarnaimh agus athléimneachta (NRRPanna) faoi seach;

E. de bhrí gur cheart an tSaoráid a chur chun feidhme i gcomhréir le prionsabal na 
bainistíochta fónta airgeadais agus a áirithiú go ndéantar leasanna airgeadais an Aontais 
a chosaint go héifeachtach;

F. de bhrí gur fhoilsigh an Coimisiún, an 1 Márta 2022, a thuarascáil maidir le cur chun 
feidhme na Saoráide mar a cheanglaítear faoi Airteagal 31 de Rialachán (AE) 2021/241;

1. á mheabhrú gurb é cuspóir sonrach na Saoráide tacaíocht airgeadais a chur ar fáil 
d’fhonn na garspriocanna agus na spriocanna le haghaidh athchóirithe agus 
infheistíochtaí a leagtar amach sna pleananna náisiúnta téarnaimh agus athléimneachta 
lena mbaineann a bhaint amach, ar garspriocanna agus spriocanna iad a bhfuil sé mar 
aidhm leo dul i ngleic le tionchar paindéime COVID-19 agus na bunsraitheanna a 
leagan síos le haghaidh téarnamh inbhuanaithe;

2. á chur i bhfios go láidir go ndéanann an Coimisiún measúnú ar iarrataí na mBallstát ar 
eisíocaíocht ar bhaint amach na ngarspriocanna agus na spriocanna a comhaontaíodh, 
agus urraim á tabhairt ag an am céanna d’úinéireacht náisiúnta na bpleananna náisiúnta 
téarnaimh agus athléimneachta agus do rogha na mBallstát maidir leis na cineálacha 

ábhartha maoinithe agus na modhanna cur chun feidhme; ag athdhearbhú ról na 
Parlaiminte maidir le maoirseacht a dhéanamh ar obair an Choimisiúin a mhéid a 
bhaineann le cur chun feidhme na Saoráide faoi chuimsiú an ‘idirphlé téarnaimh agus 
athléimneachta’;

3. ag tabhairt dá haire gur thíolaic na Ballstáit uile seachas Ballstát amháin, faoi lár mhí 
Feabhra 2022, a bpleananna náisiúnta téarnaimh agus athléimneachta, agus iarratas á 
dhéanamh acu ar EUR 337.5 billiún san iomlán i bhfoirm deontas agus EUR 166 
bhilliún i bhfoirm iasachtaí. á chur in iúl gur geal léi go bhfuil 22 phlean náisiúnta 
téarnaimh agus athléimneachta formheasta ag an gCoimisiún, agus ina dhiaidh sin gur 
glacadh na 22 Chinneadh Cur Chun Feidhme ábhartha ón gComhairle (agus ceithre 
phlean fágtha ar feitheamh lena measúnú ag an gCoimisiún), agus gur tháinig an 
Coimisiún ar chomhaontú maidir le socruithe oibríochtúla le hocht mBallstát, lena 
leagtar amach an creat chun faireachán a dhéanamh ar chur chun feidhme na 
bpleananna; á chur in iúl gur cúis bhuartha di nár thíolaic Ballstát amháin a phlean 
náisiúnta téarnaimh agus athléimneachta go fóill;

4. ag tabhairt dá haire go raibh cúig iarraidh ar íocaíocht faighte ag an gCoimisiún faoi lár 
mhí an Mhárta agus go ndearna sé an chéad íocaíocht i mí na Nollag 2021; ag tabhairt 
dá haire go raibh EUR 54.05 billiún de dheontais eisíoctha ag an gCoimisiún1 faoi lár 
mhí an Mhárta freisin (16 % den EUR 338 mbilliún a bhí ar fáil) agus EUR 19.9 billiún 
d’iasachtaí (5 % den EUR 385.8 billiún a bhí ar fáil); á chur in iúl gur geal léi go bhfuil 
féilire na n-íocaíochtaí i gcomhréir le ráta cur chun feidhme na Saoráide a bhfuiltear ag 
dréim leis agus ag spreagadh an Choimisiúin leanúint de bheith ag obair go dlúth leis na 
Ballstáit chun an fhorbairt dhearfach sin a choinneáil ar bun, agus aon deacracht 
shuntasach a bhaineann lena tuarascálacha cur chun feidhme amach anseo a thuairisciú; 
á mheabhrú nach mbainfear tairbhí an téarnaimh eacnamaíoch amach ach amháin má 
bhíonn inbhuanaitheacht an airgeadais phoiblí i gcothromaíocht san fhadtéarma;

5. ag tabhairt dá haire, as an méid iomlán de EUR 385.8 billiún atá ar fáil le haghaidh 
iasachtaí, go bhfuil iasachtaí dar luach EUR 166 bhilliún iarrtha ag seacht mBallstát, rud 
a fhágann go bhfuil méid suntasach ar fáil do na Ballstáit chun iasachtaí a iarraidh ag 
céim níos faide anonn más gá; ag tathant ar an gCoimisiún féachaint ar bhealaí ina 
bhféadfaí aghaidh a thabhairt, le hiasachtaí nár úsáideadh, ar na hiarmhairtí 
eacnamaíocha, sóisialta agus fuinnimh a bhfuil tionchar acu ar na Ballstáit, tar éis 
ionradh na Rúise ar an Úcráin;

6. ag tabhairt dá haire gur chinn an Coimisiún sna measúnuithe a rinne sé go 
gcomhlíonann na pleananna náisiúnta téarnaimh agus athléimneachta uile na 11 chritéar 
dá bhforáiltear i Rialachán (AE) 2021/241 agus, dá bhrí sin, gur thug sé rátáil A i gcás 
fhormhór na gcritéar bunaithe ar an bhfaisnéis arna cur ar fáil sna pleananna náisiúnta 
téarnaimh agus athléimneachta; á chur in iúl gur cúis imní di, áfach, go bhfuair na 
Ballstáit uile rátáil B as na critéir lena meastar an bhfuil costais iomlána mheasta na 
bpleananna náisiúnta téarnaimh agus athléimneachta réasúnta; á iarraidh ar an 
gCoimisiún critéir a fhorbairt lena bhféadfar meastóireachtaí a dhéanamh thar raon 
iomlán na gcostas a bheidh ar fáil amach anseo;

1 An Coimisiún Eorpach, arna aisghabháil an 16 Márta 2022, https://ec.europa.eu/economy_finance/recovery-
and-resilience-scoreboard/disbursements.html?lang=en 

https://ec.europa.eu/economy_finance/recovery-and-resilience-scoreboard/disbursements.html?lang=en
https://ec.europa.eu/economy_finance/recovery-and-resilience-scoreboard/disbursements.html?lang=en

7. ag tabhairt dá haire, mar gheall ar chineál na Saoráide, go ndírítear le faireachán, le cur 
chun feidhme agus le rialú ar thorthaí a bhaint amach ar féidir leo an cur chun feidhme a 
shimpliú agus rannchuidiú leis an toradh inmhianaithe a bhaint amach; á chur in iúl gur 
cúis bhuartha di, mar sin féin, go bhféadfadh sé sin a fhágáil gur deacra a bheadh sé mí-
úsáid chistí AE a bhrath; á iarraidh ar an gCoimisiún a áirithiú go bhfuil anailísí costais 
cuí á ndéanamh chun dul i ngleic leis an gcalaois agus leis an éilliú; á chur i bhfáth go 
bhfuil sé ríthábhachtach pleananna náisiúnta téarnaimh agus athléimneachta a chur chun 
feidhme go pras, ní hamháin don téarnamh eacnamaíoch, ach chun fás a spreagadh agus 
dá bhrí sin an cuspóir atá beartaithe dóibh a bhaint amach;

8. á chur in iúl gur geal léi an líon mór doiciméad a foilsíodh ar shuíomh gréasáin na 
Saoráide, chomh maith leis an Scórchlár Téarnaimh agus Athléimneachta ina dtugtar 
forléargas físiúil agus sothuigthe ar an dul chun cinn arna dhéanamh i gcur chun 
feidhme na bpleananna náisiúnta téarnaimh agus athléimneachta agus lena gcothaítear, 
ar an gcaoi sin, trédhearcacht, grinnscrúdú poiblí agus cuntasacht na Saoráide; á iarraidh 
ar an gCoimisiún an leibhéal sin trédhearcachta agus léirshamhlaithe sonraí a choinneáil 
nó a mhéadú tuilleadh amach anseo; ag athdhearbhú a thábhachtaí atá faireachán 
leanúnach ar chaiteachas na Saoráide agus trédhearcacht iomlán ó na Ballstáit maidir le 
sonraí cur chun feidhme agus bainistithe, chun go bhféadfar anailís a dhéanamh ar 
thorthaí na Saoráide agus easnaimh a d’fhéadfadh a bheith ann a shainaithint;

9. á chur in iúl gur mór aici go háirithe gur foilsíodh na réamh-mheasúnuithe ar 
chomhlíonadh sásúil na ngarspriocanna agus na spriocanna a bhaineann le hiarraidh 
gach Ballstáit ar íocaíocht maidir le tráthchodanna deontas faoin tSaoráid; ag tabhairt dá 
haire go ndearna an Coimisiún anailís mhionsonraithe, lena n-áirítear an fhianaise a 
chuir an Ballstát lena mbaineann ar fáil;

10. á chur in iúl gur geal léi gur forbraíodh uirlisí faireacháin eile maidir le cur chun 
feidhme ar an leibhéal náisiúnta lena n-áirítear faisnéis níos mionsonraithe agus níos 
réigiúnaí faoi chur chun feidhme na ngarspriocanna agus na spriocanna, agus á iarraidh 
ar an gCoimisiún féachaint an bhféadfaí na tacair sonraí sin a chomhtháthú sa Scórchlár;

11. á mheas go bhfuil iontaofacht na sonraí feidhmíochta i ndáil le spriocanna agus 
garspriocanna na Saoráide ríthábhachtach; ag tathant ar na Ballstáit faisnéis 
mhionsonraithe agus thráthúil a chur ar fáil a chur ar fáil go poiblí chun a áirithiú go 
ndéanfar tuairisciú éifeachtach ar thionchar na Saoráide; á iarraidh ar an gCoimisiún 
ráiteas dearbhaithe a chur ar fáil maidir leis na sonraí feidhmíochta le haghaidh chur 
chun feidhme na Saoráide ina Thuarascáil Bhliantúil Bhainistíochta agus Feidhmíochta;

12. ag cur béim ar an bhfíoras gur cheart an tSaoráid a chur chun feidhme i gcomhréir le 
prionsabal na bainistíochta fónta airgeadais, lena n-áirítear calaois, éilliú agus 
coinbhleachtaí leasa a chosc, a bhrath agus a cheartú go héifeachtach, chomh maith le 
cistiú dúbailte a sheachaint; á iarraidh ar an gCoimisiún, dá bhrí sin, a bheith an-dian 
leis na Ballstáit i gcomhlíonadh chosaint leasanna airgeadais an Aontais, mar a 
chumhdaítear in Airteagal 22 de Rialachán (AE) 2021/241, mar phríomhghné de chlár 
oibre beartais AE chun muinín an phobail a neartú agus a mhéadú agus chun a áirithiú 
go n-úsáidfear airgead na gcáiníocóirí mar is ceart;

13. á mheabhrú gur cheart go gcuirfí comhaontuithe tacaíochta airgeadais ar fionraí nó go 

gcuirfí deireadh leo mar thoradh ar chur chun feidhme míshásúil pleananna náisiúnta 
téarnaimh agus athléimneachta, cistiú dúbailte agus neamhrialtachtaí tromchúiseacha 
(amhail calaois, éilliú agus coinbhleachtaí leasa), agus go gcuirfí moill ar eisíocaíochtaí 
cistí, chomh maith le laghdú agus aisghabháil ranníocaíochtaí airgeadais ón gCoimisiún; 
á iarraidh ar an gCoimisiún leas iomlán a bhaint as forálacha Rialachán na Saoráide i 
gcás ina sárófar oibleagáidí na mBallstát faoi na comhaontuithe maoiniúcháin; á 
iarraidh ar an gCoimisiún a leagan amach ina thuarascálacha cur chun feidhme amach 
anseo ar tharla aon chás den sórt sin, agus má tharla, cérbh iad na cúiseanna a bhí leis 
agus cérbh iad na gníomhaíochtaí feabhais a rinne an Coimisiún nó an Ballstát lena 
mbaineann;

14. á iarraidh ar an gCoimisiún a áirithiú go bhfuil acmhainneachtaí leordhóthanacha 
rialaithe i bhfeidhm agus á chur i bhfáth nach mór don Choimisiún, don Oifig Eorpach 
Frith-Chalaoise (OLAF), don Chúirt Iniúchóirí agus d’Oifig an Ionchúisitheora Phoiblí 
Eorpaigh (OIPE), do Ghníomhaireacht an Aontais Eorpaigh i ndáil le Comhar i 
bhForfheidhmiú an Dlí (Europol) agus do Ghníomhaireacht an Aontais Eorpaigh um 
Chomhar Ceartais Choiriúil (Eurojust) a gcearta a leagtar síos in Airteagal 129(1) den 
Rialachán Airgeadais i ndáil leis an tSaoráid a fheidhmiú agus, go háirithe, gur cheart 
go mbeidís in ann úsáid a bhaint as bhfaisnéis agus an córas faireacháin arna gcur ar fáil 
ag an gCoimisiún laistigh dá n-inniúlachtaí agus dá gcearta, chun calaois, éilliú agus 
coinbhleachtaí leasa a chosc, a bhrath, a cheartú agus a fhiosrú, agus i gcás inarb 
ábhartha, chun pionóis riaracháin a fhorchur, chomh maith le cistiú dúbailte a 
sheachaint; á iarraidh ar an gCoimisiún an Pharlaimint a chur ar an eolas maidir le haon 
bhac sonrach ar fheidhmiú iomlán na gceart sin a d’fhéadfadh a bheith sna pleananna 
náisiúnta téarnaimh agus athléimneachta;

15. á iarraidh ar an gCoimisiún faisnéis a chur ar fáil faoi na bearta lena n-áirithítear 
réamhbhrath mhí-úsáid na gcistí faoin tSaoráid, chomh maith le tuairisc a thabhairt ar 
thoradh aon imscrúdaithe nó ionchúisimh ábhartha a tugadh i gcrích maidir le húsáid 
cistí ar an leibhéal náisiúnta nó ar leibhéal AE, lena n-áirítear, i gcás inarb infheidhme, 
na gníomhaíochtaí chun na cistí lena mbaineann a aisghabháil;

16. ag áitiú go bhfuil gá le dlúthchomhar idir institiúidí agus comhlachtaí thuasluaite AE, 
agus idir na húdaráis náisiúnta, chun a áirithiú go mbainfear leas éifeachtúil agus cuí as 
cistí faoin tSaoráid; ag moladh na hoibre luachmhaire atá déanta ag OLAF agus OIPE; á 
thabhairt chun suntais gurb ann d’Fhóram Forfheidhmithe Dlí NGEU, chomh maith le 
hOibríocht Sentinel, nach mór cabhrú ar bhealach comhoibritheach le bagairtí i gcoinne 
na gcistí faoin tSaoráid a chosc agus a chomhrac agus leochaileachtaí sna córais 
náisiúnta leithdháilte a mhapáil;

17. ag tabhairt dá haire, agus é ina dhíol sásta di, ó mheasúnuithe an Choimisiúin ar 
phleananna náisiúnta téarnaimh agus athléimneachta go bhfuil córais rialaithe 
leordhóthanacha ag pleananna na mBallstát a glacadh in 2021 lena n-áirithítear go 
gcoiscfear cistiú dúbailte, go mbeidh socruithe ann chun neamhrialtachtaí 
tromchúiseacha a cheartú, agus go ndéanfar cistí a aisghabháil; ag tabhairt dá haire gur 
shainaithin an Coimisiún freisin roinnt easnamh in 16 phlean náisiúnta téarnaimh agus 
athléimneachta agus á chur in iúl gur geal léi gur chomhaontaigh na Ballstáit lena 
mbaineann bearta ceartaitheacha breise a dhéanamh sula seolfar an chéad iarraidh ar 
íocaíocht; á iarraidh ar an gCoimisiún a léiriú go soiléir ina thuarascálacha cur chun 

feidhme amach anseo ar cuireadh na bearta feabhais a comhaontaíodh chun feidhme go 
héifeachtach agus léargas a thabhairt ar aon tionchar a d’fhéadfadh a bheith ag na 
heasnaimh a sainaithníodh ar chur chun feidhme an phlean náisiúnta téarnaimh agus 
athléimneachta ábhartha; á chur i bhfios go láidir nach mór don Choimisiún dóthain 
acmhainní agus acmhainneachtaí a dhíriú ar ghrinnscrúdú críochnúil a dhéanamh ar 
chur chun feidhme na bpleananna agus ar chomhlíonadh na ngarspriocanna agus na 
spriocanna, lena n-áirítear sineirgí a shainaithint chun an toradh is fearr is féidir a bhaint 
amach;

18. ag tabhairt dá haire gur thug an Coimisiún treoir do na Ballstáit chun cistiú dúbailte na 
gcostas céanna leis an tSaoráid agus le cistí eile de chuid an Aontais a sheachaint, 
chomh maith leis an tacaíocht chun ionstraimí oiriúnacha a shainaithint ar leibhéal an 
Aontais chun sineirgí a chruthú leis na bearta arna maoiniú faoin tSaoráid;

19. á athdhearbhú go bhfuil sé ríthábhachtach go n-úsáidfí uirlis aonair mianadóireachta 
sonraí agus scórála riosca, amhail ARACHNE, chun buiséad an Aontais a chosaint trí 
choinbhleachtaí leasa, calaois, éilliú agus cistiú dúbailte a chosc; á chur in iúl gur geal 
léi go bhfuil sé mar aidhm ag roinnt Ballstát ARACHNE a úsáid i gcur chun feidhme na 
Saoráide; á iarraidh ar an gCoimisiún na Ballstáit eile uile a spreagadh chun leas a 
bhaint as ARACHNE agus, idir an dá linn, a áirithiú go mbeidh na bearta malartacha 
chun scóráil riosca a dhéanamh ar na heintitis agus na daoine aonair a bhfuil baint acu le 
cur chun feidhme na Saoráide coibhéiseach le ARACHNE; á thabhairt chun suntais gur 
gá próiseas bailithe sonraí comhchuibhithe agus idir-inoibritheacht ARACHNE le 
bunachair sonraí náisiúnta agus áitiúla a áirithiú;

20. á iarraidh ar an gCoimisiún an t-údarás buiséadach a chur ar an eolas faoi úsáid FENIX, 
an córas teicneolaíochta faisnéise a cuireadh ar bun chun go bhféadfadh na Ballstáit 
tuairisciú a dhéanamh ar an bhfaisnéis ábhartha maidir le cur chun feidhme na 
bpleananna náisiúnta téarnaimh agus athléimneachta agus, go háirithe, faoi idir-
inoibritheacht an chórais sin leis an uirlis mianadóireachta sonraí ARACHNE; á iarraidh 
ar an gCoimisiún a áirithiú go ndéanfadh na Ballstáit sonraí faoi úinéirí tairbhiúla an 
chláir a bhailiú, anuas ar an bhfaisnéis maidir le faighteoirí, faighteoirí deiridh, 
conraitheoirí agus fochonraitheoirí na Saoráide, i bhformáid chaighdeánach agus idir-
inoibritheach leictreonach;

21. á iarraidh go mbeadh idir-inoibritheacht uasta ann idir ARACHNE, EDES agus 
bogearraí eile chun iontráil sonraí a shimpliú agus an t-ualach riaracháin a ghabhann leis 
sin a choinneáil chomh híseal agus is féidir; á iarraidh an athuair ar an gCoimisiún córas 
comhtháite, idir-inoibritheach a bhunú ina mbeidh faisnéis maidir le tionscadail 
chómhaoinithe, tairbhithe agus úinéirí tairbhiúla uile an Aontais, agus lena bhféadfar 
comhiomlánú a dhéanamh ar na suimeanna uile arna bhfáil ag an tairbhí nó an t-úinéir 
tairbhiúil céanna;

22. á chur in iúl gur geal léi gur lean an chuid is mó de na Ballstáit na moltaí ón gCoimisiún 
trí shuíomhanna gréasáin sonracha a dhearadh ina dtaispeántar faisnéis a bhaineann leis 
an tSaoráid, ach á chur in iúl gur oth léi go bhfuil difríochtaí móra i leibhéal agus i 
leithead na faisnéise atá ar fáil go poiblí orthu; á iarraidh ar an gCoimisiún moltaí agus 
dea-chleachtais maidir leis an gcumarsáid agus infheictheacht chistiú NGEU a chur san 
áireamh, lena bhféadfar faireachán a dhéanamh ar dhul chun cinn a gcur chun feidhme i 

dtuarascálacha cur chun feidhme amach anseo, agus béim ar leith á leagan ar 
chomhchuibhiú na faisnéise atá ar fáil do shaoránaigh ar mhaithe le trédhearcacht, 
grinnscrúdú poiblí agus cuntasacht a chothú;

23. á mheabhrú gurb iad na Ballstáit, ar bhonn Airteagal 22 de Rialachán (AE) 2021/241, 
atá freagrach go príomha as cosaint leasanna airgeadais an Aontais a áirithiú; á iarraidh 
ar an gCoimisiún tuarascáil a thabhairt ar a mheasúnú ar chumas na gcóras náisiúnta 
rialaithe inmheánaigh (go háirithe cumas iniúchóireachta, stóráil sonraí tairbhithe agus 
pleananna iniúchóireachta) chun cistiú dúbailte, calaois agus coinbhleachtaí leasa a 
chosc, a bhrath agus a cheartú, agus comhlíonadh rialacha náisiúnta agus rialacha an 
Aontais a áirithiú; á chur i bhfáth, i gcás easnamh sna córais náisiúnta rialaithe 
inmheánaigh, nach mór na garspriocanna nó na spriocanna a mhol an Coimisiún chun 
aghaidh a thabhairt ar na heasnaimh sin a mhíniú go hiomchuí sa tuarascáil bhliantúil 
maidir le cur chun feidhme na Saoráide; ag tabhairt go bhfuil garspriocanna ag baint leis 
na hiarrataí ar an gcéad íocaíocht a chuir na Ballstáit isteach go dtí seo maidir leis na 
córais náisiúnta iniúchóireachta agus rialaithe;

24. á iarraidh ar an gCoimisiún faisnéis maidir le neamhrialtachtaí a chosc, a bhrath agus a 
cheartú, agus faiséis maidir le cur chun feidhme na Saoráide a áireamh ina thuarascáil 
bhliantúil maidir le leasanna airgeadais an Aontais a chosaint; á iarraidh ar an 
gCoimisiún measúnú a dhéanamh ar an bhfaisnéis a bhailigh na Ballstáit lena 
lamháiltear neamhrialtachtaí tromchúiseacha a chosc, a bhrath agus a cheartú i ndáil leis 
na bearta a dtacaíonn an tSaoráid leo agus tuarascáil a thabhairt faoi na bearta atá déanta 
ag an gCoimisiún agus ag na Ballstáit chun laigí i gcórais rialaithe inmheánacha na 
mBallstát a leigheas;

25. á chur in iúl an athuair gur cúis bhuartha di nach ndéanann an Coimisiún iniúchadh ar 
ghnóthú na ngarspriocanna agus na spriocanna ach amháin sula n-íocann sé cistí na 
Saoráide, agus go bhfágtar faoi na Ballstáit é a áirithiú gur comhlíonadh na rialacha 
maidir le soláthar poiblí nó státchabhair; ag tabhairt dá haire go ndéanfaidh an 
Coimisiún iniúchtaí ar an gcóras chun a áirithiú go mbeidh rialuithe láidre curtha i 
bhfeidhm ag na Ballstáit chun leasanna airgeadais an Aontais a chosaint ar 
choinbhleachtaí leasa nó neamhrialtachtaí tromchúiseacha; á chur in iúl go bhfuil sí den 
tuairim, áfach, nár cheart don Choimisiún, ina cháil mar chaomhnóir na gConarthaí, a 
bheith ag brath ar iniúchtaí na mBallstát ar chomhlíonadh na rialacha is infheidhme 
chun cothroime iomaíochta a áirithiú maidir le hinfheistíochtaí faoin tSaoráid; á 
iarraidh, dá bhrí sin, ar an gCoimisiún a ghníomhaíochtaí iniúchóireachta a leathnú thar 
iniúchtaí ar an gcóras chun seiceálacha ar sholáthar poiblí agus rialacha maidir le 
státchabhair a chur san áireamh, de réir a chur chuige rioscabhunaithe, go háirithe i 
mBallstáit inar braitheadh laigí tromchúiseacha nó sistéamacha arís agus arís eile; á 
mheabhrú, i ndáil leis sin, go bhfuil bealaí éalaithe tromchúiseacha sa reachtaíocht 
náisiúnta i mBallstáit áirithe maidir le rialuithe éifeachtúla agus coinbhleachtaí leasa a 
chosc;

26. ag tabhairt dá haire go meastar go ndéanfar ionsú na ndeontas faoin tSaoráid a thús-ualú 
agus go ndéanfar 42 % de mhéid iomlán na ndeontas arna leithdháileadh ar Bhallstáit an 
limistéir euro a chaitheamh faoi dheireadh 2022; ag tabhairt d haire go bhfuil formhór 
na ndeontas dírithe ar infheistíochtaí príobháideacha agus poiblí a mhaoiniú; á iarraidh 
ar an gCoimisiún a bheith ar an airdeall, go háirithe maidir le hiarrataí ar íocaíocht ó na 

Ballstáit i gcás inarb ann do chliseadh córasach sna córais náisiúnta rialaithe 
inmheánaigh;

27. á iarraidh ar an gCoimisiún formheas na bpleananna náisiúnta téarnaimh agus 
athléimneachta, eisíocaíocht cistí agus gach beart a leagtar amach sna pleananna 
náisiúnta téarnaimh agus athléimneachta a chur ag brath ar chomhlíonadh iomlán 
luachanna an Aontais a chumhdaítear in Airteagal 2 den Chonradh ar an Aontas 
Eorpach, lena n-áirítear an smacht reachta, agus calaois, coinbhleachtaí leasa, éilliú agus 
cistiú dúbailte a chosc agus a bhrath agus a chomhrac;

28. á mheas go gcaithfear faireachán a dhéanamh ar urramú na luachanna sin agus 
phrionsabal na bainistíochta fónta airgeadais feadh shaolré na Saoráide agus, dá bhrí sin, 
nach mór don Choimisiún staonadh ó eisíocaíochtaí cistí agus, i gcás inarb infheidhme, 
cistí a ghnóthú, i gcás nach gcomhlíonfar na coinníollacha sin a thuilleadh, gan difear a 
dhéanamh do na tairbhithe deiridh;

29. ag cur béim ar an bhfíoras go bhféadfar an Sásra Coinníollachta a chur i ngníomh i ndáil 
le pacáiste spreagtha NGEU, agus dá bhrí sin leis an tSaoráid, i gcás sárú tromchúiseach 
ar an smacht reachta; á chur i bhfáth nach soshannta iad an daonlathas, an smacht 
reachta agus cearta bunúsacha, chomh maith le cur chun feidhme rialuithe ábhartha 
Chúirt Bhreithiúnais an Aontais Eorpaigh, agus á iarraidh ar an gCoimisiún, dá bhrí sin, 
an Rialachán maidir le Coinníollacht a chur chun feidhme gan a thuilleadh moille;

30. ag athdhearbhú a cuid ábhar imní a cuireadh in iúl ina rún an 10 Meitheamh 2021 
maidir le tuairimí na Parlaiminte i ndáil leis an measúnú leanúnach atá á dhéanamh ag 
an gCoimisiún agus ag an gComhairle ar na pleananna náisiúnta téarnaimh agus 
athléimneachta2, nach bhfuil páirt tugtha ag mórán Ballstát do na húdaráis réigiúnacha 
agus áitiúla, nó nach bhfuil ach páirt neamhleor tugtha dóibh, i bpróiseas dréachtaithe 
na bpleananna náisiúnta téarnaimh agus athléimneachta; á chur in iúl gur cúis bhuartha 
di tuairiscí3 nár chomhlíon an Ballstát nár chuir a phlean isteach go fóill an ceanglas 
maidir le comhairliúchán leathan trédhearcach leis na húdaráis áitiúla agus leis na 
geallsealbhóirí ábhartha maidir leis an bplean téarnaimh a dhréachtú;

31. á mheabhrú go bhfuil na comhpháirtithe sóisialta, na húdaráis áitiúla agus réigiúnacha, 
agus eagraíochtaí na sochaí sibhialta amhail eagraíochtaí don óige ar thús cadhnaíochta i 
gcur chun feidhme na bpleananna náisiúnta téarnaimh agus athléimneachta agus, dá bhrí 
sin, gur príomh-gheallsealbhóirí iad chun téarnamh inbhuanaithe ón bpaindéim a bhaint 
amach; á iarraidh ar an gCoimisiún agus ar na Ballstáit dul i gcomhairle leo agus páirt 
iomchuí a thabhairt dóibh i gcur chun feidhme na n-athchóirithe agus na n-
infheistíochtaí laistigh den tSaoráid, agus comhordú éifeachtach a áirithiú idir na 
leibhéil ábhartha rialachais; á iarraidh ar an gCoimisiún tuilleadh forbartha a dhéanamh 
ar a mheasúnú ar an gcomhairliúchán leis na geallsealbhóirí ábhartha ina thuarascálacha 
cur chun feidhme amach anseo, agus na dea-chleachtas is féidir le Ballstáit eile a chur 
chun feidhme a shainaithint, amhail córais rialachais lena mbaineann na húdaráis 
lárnacha agus réigiúnacha atá inniúil do limistéar ar leith;

2 IO C 67, 8.2.2022, lch. 90.
3 https://www.ftm.nl/artikelen/oude-kabinet-knutselde-met-private-partijen-toch-aan-nationaal-plan-eu-
herstelfonds 

https://www.ftm.nl/artikelen/oude-kabinet-knutselde-met-private-partijen-toch-aan-nationaal-plan-eu-herstelfonds

32. á athdhearbhú nach féidir rialú daonlathach a dhéanamh ar chur chun feidhme na 
Saoráide ach amháin le rannpháirtíocht iomlán na Parlaiminte agus le breithniú ar a 
moltaí ag gach céim, lena leagtar síos an bonn do chuntasacht dhaonlathach na 
Saoráide, tríd an nós imeachta bliantúil um urscaoileadh freisin; á mheabhrú go 
gceanglaítear ar an gCoimisiún le hAirteagal 25 de Rialachán (AE) 2021/241 na 
doiciméid agus an fhaisnéis ábhartha a tharchur go comhuaineach agus ar théarmaí 
comhionanna chuig Parlaimint na hEorpa agus chuig an gComhairle, a bhfuil a 
rannpháirtíocht ríthábhachtach chun maoirseacht dhaonlathach a áirithiú; á mheabhrú 
don Choimisiún go bhfuil oibleagáidí air i dtéarmaí trédhearcachta agus idirphlé leis an 
bParlaimint faoi Chaibidil V de Rialachán (AE) 2021/241;

33. á mheabhrú go bhfuil an tSaoráid, faoi chuimsiú an nós imeachta um urscaoileadh, i 
gcomhréir le hAirteagal 319 den Chonradh ar Fheidhmiú an Aontais Eorpaigh, faoi réir 
ceanglais tuairiscithe faoi na rialacha comhtháite airgeadais agus cuntasachta maidir le 
tuairisciú.

